
NAVOIY  “NASOYIM”IDAN NAFISLIKLAR
Bugungi kun  jamiyat hayotini,tamaddunini ayollarning maqeyi va o’rnisiz tasavvur etib bo’lmaydi. Zero, jamiyat taraqqiyoti ayol-onalarning ma’naviy qudrati bilan belgilanadi.  Yurtboshimiz Islom Karimov ham bu masalaga alohida e’tibor qaratib “Ona yurtimiz baxt-u iqboli va buyuk kelajagi yo’lida xizmat qilish – eng oliy saodatdir” asarlarida ayol-onaning baxti – jamiyat baxti ekanligini bot-bot takrorlaydilar. Shunday ekan, ayollarimiz ma’naviy salohiyat bobida o’tmish obidalaridan qancha o’rnak olsa kamdek,nazarimizda. Zero,“Ayollarning niyati xolis,yuragi,qalbi toza. Chindan ham eng ko’p mehnat qiladigan, oilani eng sevadigan,oilani haqiqiy oila, erkaklarni erkak qiladigan  ham ayollarimizdir”.

“Navoiy ijodidagi bir qator tarixiy- badiiy obrazlar, jumladan, Alanquva, Zoli zar, Xalima ona, Bilqisi soniy- Xadichabegim timsollari o’zbek adabiyotshunosligida muayyan darajada tahlil etilgan”.
Hazrat Navoiyning “Nasoyim ul-muhabbat” asarida nomlari zikr etilgan ma’rifatli ayollar fazilatlari  ham  ayol-onalarimizga o’rnak bo’la oladi. “Chunki “Nasoyim ul-muhabbat” hikoyatlarida keltirgan 35 ta ma’rifatli ayollar obrazi Navoiyning ideal qahramonlari timsolidir.  Bu ayollarda umumbashariy fazilatlar, eng ilg’or diniy-dunyoviy, axloqiy-ta’limiy qarashlar mujassamlashgan”. Shuning uchun ham bu ayollar haqidagi ma’lumotlar hamma zamonlarda katta ijtimoiy-tarbiyaviy,  ma’rifiy va estetik ahamiyatga ega bo’lib qoladi.

Alisher Navoiy bu toifa haqidagi bo’limni “Erkaklar martabasiga yetgan orif ayollar zikri “ deb nomlagan. Zikrlarning boshlanish qismida Navoiy shunday keltiradi: “Agar ayollar biz aytgandek bo’lsalar, erkaklardan afzaldurlar. Quyoshning muannas ism ekanligi unga ayb emas, oyning muzakkar ism ekanligi unga faxr emas”.

Navoiy zikr etgan ayollar  Basra (Robiya Adaviya, Maryam Basriya, Rayhonayi Voliha, Ufayrayi Obida, Kurdiya ), Bayt ul-muqaddas (Lubobat ul- muta’abbida ),  Ajam (Sha’vona),  Shom (Hakimayi  Dimishqiya),  Kufa (Ummi Hasson),  Xuroson (Fotimayi Nisoburiya),  Ardabil (Fotimai Badriyya),  Marv (Bibiyaki Marviya ), Misr (Imra’tun Misriya, Imra’tun Misriyayi Uxro)  va  Xorazm ( Imra’tun Xorazmiya)  hududlarida yashagan. Ko’pchiligining yashagan joyi haqida ma’lumot berilmagan.

Bu qismda birinchi bo’lib, mashhur orifa ayol Robiya Adaviya (714- 801)  haqida hikoyat keltiriladi. Robiya Adaviya haqida juda ko’p manbalarda ma’lumotlar bor. Jumladan, “Fariddidun Attorning “Tazkirat ul-avliyo”sida, Navoiyning “Hayrat ul-abror” dostonida ham u bilan bog’liq hikoyatlar uchraydi. Yana  u haqida shunday ma’lumotlar keltiriladi: “ Robiya Adaviya allohga muhabbat g’oyasini ilgari surdi. Uningcha jannat orzusi va do’zax azobidan qo’rquv najot vositasi bo’la olmaydi. Inson allohni shunday sevishi kerakki, uning ishqi bu dunyo hoy-u havaslarini kuydirib yuborishi kerak. U allohni faqat alloh bo’lgani uchun sevish, o’z borlig’ini allohning borlig’ida singdirish va alloh jamoliga erishish g’oyalarini ilgari surdi. Robiya Adaviya tasavvuf tarixiga “ilohiy ishq” tushunchasini olib kirgan birinchi zohid deyiladi”.
“Nasoyim ul-muhabbat”da yozilishicha,bir kuni Sufyon Savriy Robiya oldiga bordi va qo’l ko’tarib, duo qildi:

· Yo Alloh, Sendan tinchlik so’rayman.

Robiya yig’ladi. Sufyon so’radi:

· Ne uchun yig’lading?

Robiya dedi:

· Meni sen yig’latding!

Sufyon dedi:

· Nechuk?

Robiya dedi:

· Tinchlik dunyoda uning tarkidir, ammo sen dunyoga bog’lanib qolgansan.

Ya’ni ilohiy muhabbat o’zlikdan voz kechib, dunyoviy orzu –niyatlarni yo’qotish- mahv etishni talab qiladi. Robiya Adaviya aytmoqchiday, dunyo muhabbatidan ko’ngil  uzmasdan Iloh muhabbatini qozonish mumkin emas. Dunyo muhabbativa Iloh muhabbati bir-birini inkor etadigan tushunchlardir.

Mana shu dialogning o’zidanoq  Robiya Adaviyaning o’z Yaratganini qanchalik kuchli muhabbat bilan sevishini anglab olish mumkin. Bunday ilohiy ishq esa faqat xos kishilargagina nasib etadi. Sufyon Savriyning bir ojizani ma’rifat va tariqatda o’zidan ustunligini tan olishi va uning oldiga maslahatga kelishi esa Robiya Adaviyaning tasavvufdagi martabasining qanchalik yuqori ekanligini isbot etadi.

 “Nasoyim ul- muhabbat” da Ummi Hasson haqida shunday hikoyat keltiriladi : “ Sufyon Savriy debdurki,bir kuni uning uyiga kirdim. Uyda bir eski bo’yradan o’zga hech nima yo’q edi. Dedim:

-Amaking o’g’illariga bir maktub yozib, ahvolingni ma’lum qilsang,ular,albatta, senga yordam beradilar. 

Ummi Hasson dedi:

Ey Sufyon, bu so’zni aytguncha,mening ko’z va ko’nglimda ulug’roq eding. Men Molik va Qodir Zotdan hech qachon mol-dunyo so’ramaganman. Endi nega bunga qodir bo’lmagan kimsadan so’rarkanman?! Ey Sufyon, men sevmasmenki,menga bir dam o’tgayki,ul dam Tangridan g’ofil bo’lib, Undan boshqasiga mashg’aul bo’lgaymen.

Sufyon ul so’zdan yig’ladi.

Bu so’zlardan Sufyon Savriydek shayxning yig’lagani bejiz emas. Zero, Alloh bergan ne’matlarga, hatto qiyinchiliklarga shukur qiluvchi, dunyoga berilmay turli ta’malardan o’zini tiyuvchi bunday soliha ayollar har bir jamiyatning orzusi. Bunday ayol tarbiya qilgan farzand ham, albatta, nafs uchun yomon ishlarga bosh qo’shmaydi. Allohga shukrona keltirish buyuk insoniy fazilat ekanligini anglab yetadi.


Notiqlik,ya’ni yoqimli,ta’sirli so’zlash ham go’zal insoniy fazilatlardan biri. Navoiyning “Nasoyim ul- muhabbat” ida zikr vetilgan ma’rifatli ayollarning orasida ham shunday fazilatga ega xotin-qizlarning borligi e’tiborga molik. Hazrat orifa ayol Sha’vona tasvirida shunday ma’lumot beradi: “Ul Ajamdin erdi va Ubullada o’lturur erdi. Va yaxshi uni
 bor erdi va xo’b nag’amot bila va’z aytur erdi” . 


Navoiyning e’tirof etishicha, orif erkaklar darajasiga yetgan Sha’vonaning majlisida zohidlar, oriflar va olimlarning qalbi hozir bo’lar ekan. U nihoyat darajada g’ayrat ko’rsatuvchi, qo’rquvchi, yig’lovchi, yig’latuvchilardan ekan. Sha’vonaning g’ayrati – Olloh ishqiga erishish yo’lidagi g’ayratdir. Qo’rquvi esa Yaratganning qahridan qo’rquvdir.Uning yig’isi esa Tangri taolloga bo’lgan cheksiz muhabbatdan yaralgan buyuk darddandir. O’z Yaratganini sevgan, undan qo’rqqan va uni anglashga intilgan ayol tom ma’noda soliha ayoldir. Soliha ayol esa Haq buyurganlariga qarshi bormaydi. Shunday fazilatlarga ega ayolgina davlat va din tamadduniga hissa qo’sha oladigan farzandlarni tarbiyalaydi.


Har bir musulmon kishining savob talab bo’lmog’i, ayniqsa, din rivojiga hissa qo’shishga harakat qilishi kerakligi hadislarda ham alohida e’tirof etilgan. Navoiy tazkirada zikr etgan ayollar orasida islom dini tamadduniga hissa qo’shgan  ma’rifatli ayollarning borligi ham katta ahamiyatga ega. Jumladan, tazkirada Bibichayi Munajjima haqida shunday ma’lumot keltiriladi: “Kirmon mulkidandir.Tasavvuf ilmida o’z davrining eng ilg’ori edi, ammo ko’ngli darveshlikni mayl etgandi. Zamona podshohi va uning haram ahli bu ayolni bag’oyat  hurmat qilardilar. U xiyobon boshida, o’z uyi atrofida masjidi jome’ qurdi va unga bor boyligini vaqf qilib berdi. U masjid hozirgacha bor va ko’p xaloyiq unda namoz o’qiydi…”.


Aynan shu o’rinda Navoiyning quyidagi bayti yodga tushadi:

Yuz tuman nopok erdin yaxshiroq 

Pok xotunlar ayog‘ining izi, 

Lut o‘g‘lin ko‘rki soldi tiyralik 

Ding‘a nafs ilgida tab’i ojizi. 

Dahr aro yoqti siyodat mash’alin, 

Pokravliqtin rasululloh qizi. 

Hazrat Navoiyning har bir mavzuga munosabati alohida bir  olam.

Zamonlar o’taveradi, ammo Navoiyni tushunish, Navoiyni anglash va uning tafakkuridan o’rnak olish hamma zamonlar uchun ahamiyatli bo’lib qolaveradi. Jumladan, buyuk mutafakkirning  tasavvuf ahli, orif insonlar haqidagi qarashlari aks etgan hali to’laligicha o’rganilmagan “Nasoyim ul-muhabbat” asari va undagi aynan ma’rifatli ayollar zikri xususida mulohaza yuritish  adabiyotshunosligimiz oldidagi dolzarb masalalardan bo’lib qolaveradi.

